
Kajian ini bertujuan untuk mengenal pasti perubahan dan permasalahan
yang dialami oleh golongan ‘buta dewasa’di kawasan Lembah Klang. Aspek
yang dikaji merangkumi masalah untuk menyesuaikan diri dengan kehilangan
penglihatan dan cara ahli keluarga melayan peserta kajian setelah mereka
kehilangan penglihatan. Kajian ini turut melihat adakah faktor jantina
dan kategori kecacatan penglihatan mempengaruhi bentuk perubahan dan
permasalahan yang dihadapi. Selain itu, kajian ini juga bertujuan untuk
mengenal pasti hubungan sikap ahli keluarga yang terlalu melindungi peserta
kajian memberi kesan terhadap tahap penyesuaian kepada kehilangan
penglihatan mereka. Satu set borang soal selidik diberikan kepada 49 orang
peserta kajian. Dapatan kajian menunjukkan tahap penyesuaian kepada
kehilangan penglihatan peserta kajian berada di peringkat sederhana. Kajian
Jjuga mendapati bahawa faktor jantina dan kategori kecacatan penglihatan
tidak memberi kesan dalam tahap penyesuaian kepada kehilangan penglihatan
peserta kajian. Akhir sekali, kajian mendapati sikap ahli keluarga yang terlalu
melindungi peserta kajian berhubung secara negatif dengan tahap penyesuaian
kepada kehilangan penglihatan mereka. Dapatan kajian dibincangkan dan
cadangan untuk kajian akan datang diberikan.

Kata kunci: Orang kurang upaya, penyesuaian kehilangan penglihatan, buta
dewasa

ADAPTATION TO VISION LOSS AND FAMILY ATTITUDE
TOWARDS ADVENTITIOUSLY BLIND GROUP

The purpose of this study was to identify the changes and problems faced by
the group of adult blind in the Klang Valley. This study covers the aspects of
adaptation to vision loss and also how the family members treat them. This
study also aims to identify if gender and level of blindness affect the changes
and problems encountered by the group. Apart from that, this study also sought
to determine the relationship between overprotection attitudes among family
members with level of adaptation to vision loss. A set of questionnaire was

distributed to 49 participants. The findings indicate that the level of adaptation
to vision loss is moderate. In addition, the study found that gender and level of
blindness do not affect the level of adaptation to vision loss. Finally, the study
revealed that there was a negative correlation between overprotection attitudes
among family members with level of adaptation to vision loss. Research findings
and suggestions for future research were discussed.

Keywords: People with disability, family adaptation to vision lost, adventitious
blind

Pertubuhan Kesihatan Sedunia (WHO) menganggarkan sepuluh peratus
penduduk dunia terdiri dari orang kurang upaya (World Health Organization,
1992). Kerajaan Malaysia pula menganggarkan terdapat kira-kira 1.3 juta
orang kurang upaya (OKU) di negara ini (Zinaidah, 2006). Namun berdasarkan
statistik pendaftaran Orang Kurang Upaya Jabatan Kebajikan Masyarakat
Malaysia (JKM) setakat tahun 2008, hanya 244,046 orang kurang upaya sahaja
yang berdaftar dengan jabatan tersebut. Daripada jumlah tersebut, 22,074 orang
yang berdaftar terdiri dari orang cacat penglihatan. Jumlah ini merangkumi 9.05
peratus dari keseluruhan jumlah Orang Kurang Upaya yang berdaftar dengan
jabatan tersebut. Berdasarkan perangkaan JKM juga didapati bahawa jumlah
pendaftaran orang cacat penglihatan menunjukkan peningkatan dari tahun ke
tahun. Pada tahun 2008 sahaja, seramai 2,035 orang kurang upaya penglihatan
telah didaftarkan (Mohd Hafiz, 2009). Jumlah mereka yang berdaftar ini terdiri
dari mereka yang mempunyai masalah penglihatan sejak lahir dan juga golongan
buta dewasa iaitu mereka yang mengalami masalah penglihatan di pertengahan
usia akibat dari kemalangan atau penyakit.

Apabila seseorang yang sebelum ini normal penglihatannya disahkan
sebagai cacat penglihatan oleh pegawai perubatan, mereka selalunya akan
dirujuk sebagai golongan buta dewasa (adventitious blind). Sebagai insan yang
pernah melalui kehidupan dengan penglihatan yang sempurna, kehilangan
penglihatan memberi banyak kesan kepada mereka. Ini merangkumi perasaan
cepat marah, cepat bosan, cepat merasa panik, bertingkah laku pasif, dan gemar
bersendirian (Mohd Nor, 2005). Setelah memasuki dunia orang cacat penglihatan
pula, rata-rata daripada mereka menghadapi masalah dari segi pergerakan yang
terbatas, tidak pasti dengan masa depan, kehilangan punca pendapatan, terpaksa
meninggalkan pengajian, takut berhadapan dengan masyarakat, kekurangan
maklumat mengenai OKU dan sukar menerima hakikat kecacatan (Mohd Nor,
2005).

Shirley, Kelley, Matlock, dan Page (2006) yang mengkaji lima orang
pesakit diabetes yang kehilangan penglihatan mendapati kecacatan penglihatan
memberi kesan negatif kepada keluarga dan kehidupan seharian mereka. Antara
kesankesan tersebut adalah terlalu dilindungi oleh ahli keluarga dan tidak dapat
terus bekerja yang seterusnya menjejaskan punca pendapatan mereka.

Dalam kajian ini, bentuk-bentuk perubahan dan permasalahan yang sering
dialami oleh golongan buta dewasa telah dikenalpasti. Bentuk-bentuk perubahan
dan permasalahan tersebut merangkumi masalah untuk menyesuaikan diri dengan
kehilangan penglihatan dan cara ahli keluarga melayan peserta kajian setelah
mereka kehilangan penglihatan. Kajian ini juga bertujuan untuk mengenal
pasti sejauh manakah faktor jantina mempengaruhi tahap penyesuaian kepada
kecacatan penglihatan dalam kalangan peserta kajian. Selain itu, kajian ini
juga dijalankan untuk mengenal pasti sejauh mana tahap kecacatan penglihatan
seperti buta sepenuhnya, berpengamatan cahaya dan rabun mempengaruhi tahap
penyesuaian kepada kehilangan penglihatan peserta kajian. Akhir sekali, kajian
ini turut bertujuan untuk melihat hubungan antara sikap ahli keluarga yang
terlalu melindungi peserta kajian dengan tahap penyesuaian kepada kehilangan
penglihatan mereka.

Sejarah permulaan perkembangan kaunseling kerjaya ditandai dengan
kegiatan bimbingan kerjaya dan vokasional yang telah dikesan sejak abad
ke 15 lagi (Brown & Srebalus, 1996) dan terus berkembang pada abad-abad
terkemudian. Perkembangan yang berlaku menunjukkan betapa kaunseling
kerjaya diperlukan dan memberi manfaat terutama untuk membentuk masa depan
yang lebih cemerlang. Namun begitu, antara sedar atau tidak, terdapat segelintir
masyarakat yang tidak dapat mengecap sepenuhnya manfaat kaunseling kerjaya
ini. Golongan minoriti yang dimaksudkan ialah orang kurang upaya.

METODOLOGI

Kajian ini dijalankan di beberapa buah tempat sekitar Lembah Klang. Seramai
49 orang peserta kajian yang mengalami kecacatan penglihatan pada umur 16
tahun ke atas terlibat dengan kajian ini. Dari segi jantina, terdapat 31 orang iaitu
63.27% peserta kajian lelaki manakala peserta kajian perempuan pula seramai
18 orang iaitu 36.73%. Dari keseluruhan peserta kajian, 13 orang, iaitu 26.53%,
merupakan mereka yang buta sepenuhnya, 10 orang iaitu 20.41% berpengamatan
cahaya dan 26 orang iaitu 53.06% merupakan mereka yang rabun.

Bagi mendapatkan peserta kajian, pengkaji telah mendapat kerjasama dari
persatuan, pusat latihan bagi orang cacat penglihatan dan institusi pengajian
tinggi yang mempunyai pelajar cacat penglihatan.

Satu set borang soal selidik yang mengandungi tiga bahagian iaitu Bahagian
1, 2 dan 3 telah disediakan. Bahagian 1 mengandungi soalan-soalan berkaitan
latarbelakang peserta kajian. Bahagian 2 dan 3 pula merupakan dua set instrumen
berbahasa Inggeris yang telah diterjemahkan ke Bahasa Malaysia dengan
menggunakan kaedah Back Translation. The 14-item Adaptation to Vision Loss
(AVL) scale (Horowitz, Reinhardt,& Raykov, 2007) digunakan untuk Bahagian 2
yang bertujuan mengukur tahap penyesuaian kepada kehilangan penglihatan dan
mempunyai 14 item dengan empat pilihan jawapan iaitu Sangat Setuju, Setuju,
Tidak Setuju dan Sangat Tidak Setuju. Skor bahagian ini mengunjur antara 0
hingga 42 yang mana semakin tinggi skor yang diperolehi, menunjukkan semakin

tinggi tahap penyesuaian kepada kehilangan penglihatan. Cronbach alpha untuk
bahagian ini ialah .81.

Bahagian 3 bertujuan untuk mengukur rasa terlalu dilindungi dalam
kalangan peserta kajian dengan menggunakan The [8-item Overprotection Scale
for Adults (OPSA) (Thompson & Sobolew-Shubin, 1993). Lapan belas item
dalam bahagian ini merangkumi persepsi terhadap pertolongan yang berlebihan,
tidak digalakkan untuk berdikari, dilindungi dari stres dan tidak dilayan seperti
orang dewasa. Pilihan jawapan terdiri dari skala Likert 4 poin iaitu dari 1 (Sangat
Tidak Setuju) hingga 4 (Sangat Setuju). Jumlah skor mengunjur antara 18
sehingga 72. Cronbach alpha (nilai o) untuk bahagian ini ialah .83.

DAPATAN KAJIAN

Statistik deskriptif telah digunakan untuk melihat min keseluruhan peserta
kajian dalam tahap penyesuaian kepada kehilangan penglihatan dan rasa terlalu
dilindungi oleh ahli keluarga. Jadual 1 menunjukkan min penyesuaian kepada
kehilangan penglihatan dan rasa terlalu dilindungi oleh ahli keluarga. Bagi tahap
penyesuaian kepada kehilangan penglihatan, min keseluruhan peserta kajian
ialah 27.63, dengan sisihan piawai 4.88, dan ianya berada di tahap sederhana
iaitu antara 15-28. Manakala untuk rasa terlalu dilindungi pula, min keseluruhan
peserta kajian ialah 39.61, dengan sisihan piawai 5.46, yang juga berada di tahap
sederhana iaitu antara 37-54.

Jadual 1
Tahap Penyesuaian Kepada Kehilangan Penglihatan dan Rasa Terlalu
Dilindungi Peserta Kajian

Bahagian Min SP Tahap
Penyesuaian kepada kehilangan penglihatan 27.63 4.88 sederhana
Rasa terlalu dilindungi 39.61 5.46 sederhana

Nota. SP-sisihan piawai

Untuk melihat perbezaan min antara peserta lelaki dan perempuan dalam
tahap penyesuaian kepada kehilangan penglihatan, Ujian ¢ bebas digunakan
bagi menguji hipotesis yang telah dibina. Hipotesis nol (H,) yang telah dibina
ialah: Tidak terdapat perbezaan yang signifikan antara peserta kajian lelaki dan
perempuan dalam tahap penyesuaian kepada kehilangan penglihatan.

Jadual 2 menunjukkan ujian ¢ bebas yang bertujuan untuk melihat sama ada
terdapat perbezaan signifikan antara peserta lelaki dengan perempuan dalam
tahap penyesuaian kepada kehilangan penglihatan. Hasil kajian menunjukkan
nilai #(47)=.748, p>.05. Ini menunjukkan tiada perbezaan signifikan dalam tahap
penyesuaian kepada kehilangan penglihatan antara peserta lelaki dan perempuan.

Oleh itu, hipotesis nol (H,) di mana tidak terdapat perbezaan yang signifikan
antara peserta lelaki dan perempuan dalam tahap penyesuaian kepada kehilangan
penglihatan telah diterima.

Jadual 2
Tahap Penyesuaian Kepada Kehilangan Penglihatan antara Peserta Lelaki dan
Perempuan

Jantina N Min SP dk Ujian ¢ Sig.
Lelaki 31 28.03 4.51

47 748 A58
Perempuan 18 26.94 5.55

Nota. Signifikan pada aras keyakinan p < .05%; SP-sisihan piawai; dk-darjah kebebasan

Untuk melihat perbezaan min antara peserta kajian yang buta sepenuhnya,
berpengamatan cahaya dan rabun dalam tahap penyesuaian kepada kehilangan
penglihatan pula, ujian Anova Schala digunakan bagi menguji hipotesis
yang telah dibina. Hipotesis nol (H)) yang telah dibina adalah: Tidak terdapat
perbezaan yang signifikan antara peserta kajian yang buta sepenuhnya,
berpengamatan cahaya dan rabun dalam tahap penyesuaian kepada kehilangan
penglihatan.

Jadual 3 menunjukkan kesignifikanan antara peserta yang buta sepenuhnya,
berpengamatan cahaya dan rabun dalam tahap penyesuaian kepada kehilangan
penglihatan. Pada paras signifikan p<.05, didapati bahawa tidak ada perbezaan
yang signifikan antara peserta kajian yang buta sepenuhnya, berpengamatan
cahaya dan rabun dalam tahap penyesuaian kepada kehilangan penglihatan
dengan nilai F(2, 46)=.69, p=.51. Oleh itu, hipotesis nol diterima.

Jadual 3
Kesignifikanan Dalam Tahap Penyesuaian Kepada Kehilangan Penglihatan
Antara Peserta yang Buta Sepenuhnya, Berpengamatan Cahaya dan Rabun

Penyesuaian Kepada Jumlah dk Min Kuasa F Sig.
Kehilangan Penglihatan Kuasa Dua Dua

(Type I1I)
Antara Kumpulan 42.71 2 21.36 .69 Sl
Dalam Kumpulan 1415.21 46 30.77
Jumlah 1457.92 48

Nota. dk-darjah kebebasan

Bagi melihat korelasi antara rasa terlalu dilindungi oleh ahli keluarga
dengan tahap penyesuaian kepada kehilangan penglihatan, pengkaji telah
menggunakan ujian Korelasi Pearson. Jadual 4 menunjukkan bahawa rasa terlalu
dilindungi oleh ahli keluarga berhubung secara negatif dengan tahap penyesuaian
kepada kehilangan penglihatan, dengan r=-.454, p<.01. Ini bermaksud, apabila
peserta kajian rasa terlalu dilindungi oleh ahli keluarga, maka tahap penyesuaian
kepada penglihatannya rendah. Begitu juga sebaliknya, jika peserta kajian
tidak terlalu dilindungi oleh ahli keluarganya, maka tahap penyesuaian kepada
kehilangan penglihatan juga meningkat.

Jadual 4
Korelasi Antara Rasa Terlalu Dilindungi oleh Ahli Keluarga dengan Tahap
Penyesuaian kepada Kehilangan Penglihatan

Perkara N Pearson, »  Sig. (2-hujung)
Tahap penyesuaian kepada kehilangan penglihatan 49

-.454 .001
Rasa terlalu dilindungi oleh ahli keluarga 49

Nota. ** korelasi signifikan pada .01 (2-hujung).

PERBINCANGAN DAN RUMUSAN

Secara keseluruhannya, kajian ini telah memberi gambaran tentang permasalahan
dan proses penyesuaian kepada kehilangan penglihatan dalam kalangan
golongan buta dewasa yang merangkumi tahap penyesuaian kepada kehilangan
penglihatan dan rasa terlalu dilindungi oleh ahli keluarga. Didapati bahawa skor
peserta kajian dalam tahap penyesuaian kepada kehilangan penglihatan dan
rasa terlalu dilindungi oleh ahli keluarga berada di tahap sederhana. Kajian ini
juga mendapati bahawa faktor jantina dan tahap kecacatan penglihatan tidak
mempengaruhi tahap penyesuaian kepada kehilangan penglihatan. Manakala
sikap ahli keluarga yang terlalu melindungi peserta kajian mempengaruhi tahap
penyesuaian kepada kehilangan penglihatan.

Sememangnya ahli keluarga memainkan peranan penting dalam membantu
golongan buta dewasa menyesuaikan diri terhadap kehilangan penglihatan
dengan cara memahami limitasi yang disebabkan oleh kehilangan penglihatan
dan memberi sokongan emosi kepada mereka. Penglibatan bersama ahli keluarga
dalam program pemulihan untuk mereka yang cacat penglihatan juga boleh
mengurangkan permasalahan yang berpunca dari kehilangan penglihatan seperti
rasa malu dan rasa terbeban, serta dapat meningkatkan penglibatan ahli keluarga
yang cacat penglihatan dalam aktiviti sosial (Horowitz et al., 1998).

Namun begitu, sokongan ahli keluarga sahaja tidak mencukupi bagi
membolehkan golongan buta dewasa menyesuaikan diri dengan kehilangan
penglihatan. Ini kerana terdapat banyak lagi faktor yang boleh mempengaruhi
tahap penyesuaian kepada kehilangan penglihatan yang tidak dikaji dalam
kajian ini. Ianya merangkumi faktor diri peserta kajian itu sendiri seperti
konsep kendiri, faktor persekitaran dan jenis bantuan atau sistem sokongan
yang diterima. Faktor-faktor tersebut mungkin boleh dipertimbangkan oleh para
pengkaji yang berminat untuk membuat kajian pada masa akan datang.

